
 
 

Katakin En̄jake ko Am̧, O Jeiū im Jatū 
 
Būreejtōn Thomas S. Monson 
 
Eļan̄n̄e jej ikrelel n̄an wōr juōn jetōb ejim̧we ippād ilo aolep iien, jej aikuj kālet n̄an bōjrak jān 
erom̧ illu. 
 
Ro jeiū im jatū, jej koba āinwōt juōn ānbwin in priesthood eo ekajoor, jim̧or ijin ilo Im̧ōn Kweilo̧k 
in im ilo jikin ko ipeļaakin laļin. Em̧ōj ad ron̄ ennaan ko rōkeketaktak ilo jotenin, im Ij kwaļo̧k Aō 
kam̧oolol n̄an ro jeiū im jatū me raar kōnono n̄an kōj. Ij utiej, aaet ettā, kōn iien in n̄an aō kōnono 
n̄an kom̧, im Ij jar bwe im̧we ko an Irooj ren pād ippa. 
 
Jem̧aanļo̧k, ke Iaar alooj nuuj ilo tipi, Iaar kile bwe elōn̄ iaan bwebwenato ko raar āinwōt juōn ilo 
piktokin, ilo eo me jorrāān ko reļļap kar ripoot aolep aorōk ko kōn ia eo raar itok jān e n̄an juōn 
en̄jake: illu. Juōn jemen nin̄nin̄ eaar kalbuuj kōn kakkure nin̄nin̄ eo. Eaar ba bwe jan̄ eo an nin̄nin̄ 
eo eaar lukkuun kalluik e jon̄an eaar ruje juōn iaan m̧ōttan ko im dii in kat ko an ajri eo. Abūņōņō 
eo eaar ripoot kōn eddōkļo̧k in kumi nana ko, kōn oran m̧anm̧an ko an kumi nana ko em̧ōj aer 
kajoorļo̧k. Bar juōn bwebwenato ilo joten eo wōt ekoba buu eo an juōn kōrā jān ļeo pālen 
ekamijak eo kar ripoot e bwe eaar ebbanban ālkin an jeļā kōn an lo kōrā eo pālen ippān bar juōn 
em̧m̧aan. Innem, aaet, eaar wōr kwaļo̧k an pata ko rewaan im jum̧ae ko aolepen laļin. 
 
Ij ļōmņak kōn naan ko an rijeje Sam eo: “Kwōn jab ineptata in kōm̧m̧an nana wōt.”1 
 
Elōn̄ iiō remootļo̧k, ruo ripālele ro reddik kar kūr tok opiij eo aō im kar kajjitōk eļan̄n̄e rej maron̄ 
itok n̄an aer bōk rōjan̄. Raar kwaļo̧k bwe raar en̄taan kōn juōn jorrāān eļap ilo mour ko aer im bwe 
m̧are eo aer eaar pād ilo kauwatata eļap. Juōn iien kar karōke. 
 
Atebar eo ikōtaan ļeo im lio pālele eaar alikkar ilo aer kar deļo̧n̄ tok lo opiij eo aō. Iaar katak 
bwebwenato eo aer jidik ilo jinoin, ke ļeo pālele eaar ebbōjrakrak an kōnono im lio pālele eaar jan̄ 
im lukkuun dik an bōk kuņaan ilo ekōnono eo. 
 
Likao eo eaar rooltok jān jerbale juōn mijen im kar bōk e n̄an juōn university ebun̄bun̄ ilo tu rilik 
in Amedka. Eaar ijo, ilo juōn university ward, me eaar ioon lio pālen. Lio eaar barāinwōt juōn 
rijikuul ilo university eo. Ālikin juōn iiō in jeļā kajien doon, raar em̧m̧akūt n̄an Utah im raar m̧are 
ilo Salt Lake Tampeļ eo, bar rool irilik ālikin jidik iien n̄an kamōjļo̧k aer jikuul. 
 
Ilo iien eo raar kadiwōjļo̧k im rool n̄an kabijuknen eo aer, raar kōtmene kōn ajri eo nejier kein 
kajuōn im ļeo pālele eaar wōr an jerbal ilo ijo eaar katak im kālete. Lio pālele eaar keotak juōn 
ļaddik. Mour eaar em̧m̧an. 
 



 
 

Ke ļaddik eo nejier eaar 18 jim̧a allōn̄ ritto̧o̧n, raar ļōmņak n̄an bōk juōn iien kakkije n̄an loļo̧k ro 
uwaan baam̧le ko aer me raar joke buki jim̧a m̧aeļ ettoļo̧k. Ilo tōre in ke jikin jijet ko n̄an ajri im 
jakōļ ko n̄an ritto ejjab aolep armej raar jeļā kaki, kōn menin raar jab kōjerbali. Aolep uwaan ro 
jilu an baam̧le eo raar jijet lo jea ko im̧aan, nin̄nin̄ eo ilo ioļap. 
 
Jet iien ilo kar tūreep eo, ļeo pālele im kōrā eo kar jab errā ippān doon. Ālikin aolepen iiō kein, 
Ijjab maron̄ kememej ta eo eaar kōm̧m̧ane. Bōtaab Ij kememej bwe iakwelel ko aer kar ļapļok im 
erom̧ lukkuun nana jon̄an raar āliktata būron̄e doon. Lukkuun alikkar, men in eaar kōm̧m̧an bwe 
ļaddik eo nejierro edik en jino jan̄, eo me ļeo pālele eaar ba ekōm̧m̧an menin an illu ļo̧k wōt. Ban 
dāpiji jeļā kōmmaanwa eo an, eaar bōk juōn toļļe ajri eo eaar kōtļo̧ke ioon jea eo im kar kadļo̧k 
kōrā eo ippān. 
 
Ejab kalel kōrā eo ippān. Ijello̧kin, ļaddik eo nejier eaar lel kōn toļļe eo, jān tōprakin eaar jorrāān 
kōmelij eo an im enaaj jibikbik wōt ilo aolepen mour eo an. 
 
Eaar juōn iaan kabūromōjmōj ko ijjan̄in kar ioone. Iaar kipel im kōketak er. Kōm ar kōnono kōn 
kalim̧m̧ur im eddo, kōn bōke im jeorļo̧k bōd. Kōm kar kōnono kōn iakwe im kautiej eo emenin 
aikuj n̄an bar rool n̄an baam̧le eo aer. Kōm ar riiti naan in kaenōm̧m̧an ko jān jeje ko rekwojarjar. 
Kōm ar jar ippān doon. Men̄e ijjan̄in ron̄ jān er jān kar raan eo, raar etōn̄dikdik ilo kōmjaļaļ ko aer 
ke raar ilo̧k jān opiij eo aō. Aolepen iiō kein iaar kōjatdikdik bwe raar kōm̧m̧ane kālet eo n̄an pād 
wōt ippān doon, kaenōm̧m̧an im kōjeraam̧m̧an jān Gospel eo an Jisōs Kraist. 
 
Ij ļōmņak kake er jabdewōt iien ij riiti naan ko: “Illu ejjab uwaake men otemjej. Ej kalōk ejjeļo̧k, 
bōtaab emaron̄ kakkure aolep men.”2 
 
Em̧ōj ad aolep en̄jake illu. Emaron̄ itok n̄e men ko rejjab kōm̧m̧an ilo wāween eo jej kōņaan. 
Emaron̄ in juōn en̄jake n̄an jet men ko rej ba n̄an kōj. Emaron̄ m̧ōj ad ioone n̄e armej rejjab 
kōm̧m̧an ekkar n̄an wāween eo jej kōņaan bwe ren kōm̧m̧ane. Bōlen ej itok n̄e jej aikuj in kōttar 
juōn men etoļo̧k jān ke jaar kōtmene. Jemaron̄ en̄jake illu n̄e ro jet rejjab lo men ko jej loe jān ijo 
ad. Emaron̄ bar lōn̄ wun ko rellōn̄ n̄an illu. 
 
Ewōr iien ko n̄e jemaron̄ erom̧ illu ilo ļōmņak ko rekōmmetak ak lo ejjab jokkun wōt juōn. 
Būreejtōn Heber J. Crant, Būreejtōn eo kein kajijlimjuōn an Kabun̄ in, kar kwaļo̧k kōn juōn iien ke 
eaar juōn rim̧m̧an ded ke eaar kōm̧m̧ane jet jerbal ko n̄an juōn em̧m̧aan eo tokālik eaar je juōn an 
jāāk tarrin in limabkwi tala ippān ļo̧k juōn leta ej joļo̧k an bōd bwe eaar jab maron̄ in kōļļāik e 
eļapļo̧k. Innem Būreejtōn Grant eaar bar kōm̧m̧an jet jerbal n̄an bar juōn em̧m̧aan—jerbal eo eaar 
ba bwe eļapļo̧k an pen jon̄oul kōttan, ekoba jon̄oul kōttan ļapļo̧k in jerbal im ļapļo̧k in iien. 
Em̧m̧aan in kein kauro eaar jilkinļo̧k n̄an e juōn jāān jon̄an in jibuki im lemn̄oul tala. Heber in edik 
eaar en̄jake bwe ejjab em̧m̧an aer kōm̧m̧an n̄an e. M̧oktata raar kaen̄taan e im tokālik kar lukkuun 
illu. 
 
Eaar kwaļo̧k en̄jake eo n̄an juōn m̧ōttan eo erittoļo̧k, eo eaar kajjitōk, “Em̧m̧aan in eaar ke baj tōn 



 
 

kaen̄taan eok ke?” 
 
Būreejtōn Grant eaar uwaak, “Jab. Eaar jiron̄ļo̧k ro m̧ōtta bwe eaar kōļļāik eō ilo jejjet.” 
 
N̄an eo m̧ōttan erittoļo̧k  eaar uwaak, “Em̧m̧aan eo ebwebwe eļan̄n̄e ej bōk kakkure jān jet men 
me rejjab kajjeon̄ in ko̧kkure e.”3 
 
Rijilōk Paul ej kajjitōk, ilo Epesōs, jebta emān, eoon ron̄oul jiljino ilo Joseph Smith Translation, 
Kwomaron̄ ke illu im jab jerawiwi? Jab kōtļo̧k bwe al en tulo̧k ioon am̧ illu. Ij kajjitōk, Epidodo ke 
n̄an en̄jake Jetōb eo an Jemedwōj Ilan̄ n̄e jej illu? Ijjab jeļā kōn kain rōt in me emaron̄ in. 
 
Jān 3 Nipai ilo Bok in Mormon eo jej riit: 
 
 “En ejjeļo̧k iakwāālel ko ilubwilijimi. … 
 
Bwe em̧ool, em̧ool Ij ba n̄an kom̧, eo ewōr jetōb in jum̧ae ilo e ejjab jān Eō, ak ej jān devil, eo ej 
jemān jum̧ae, im ej pukwōj buruōn armej n̄an aitwerōk kōn illu, ippān doon. 
 
Lo, en̄in ej jab Aō unleplep in katak, n̄an pukwōj buruōn armej kōn illu, ippān doon; a en̄in ej 
unleplep in katak eo Aō, bwe men rot kein rej aikuj jako.”4 
 
N̄an erom̧ illu ej n̄an kobaļo̧k n̄an kareel eo an Satan. Ejjeļo̧k juōn emaron̄ kōm̧m̧an bwe jen illu. 
Ej ad kālet. Eļan̄n̄e jej ikrelel n̄an wōr juōn jetōb eo ejim̧we ippād aolep iien, jej aikuj kālet n̄an 
kōttoļo̧k kōj jān erom̧ illu. Ij kam̧ool bwe jōkjōk in epidodo. 
 
Illu, an Satan kein jerbal, ej kakkure ilo elōn̄ jōkjōk ko. 
 
Ij tōmak elōn̄ iaad rejeļā kōn bwebwenato eo ekabūromōjmōj an Thomas B. Marsh im kōrā eo 
pālen Elizabeth. Būratōr Marsh eaar juōn iaan rijilōk ro raan kein ālikin an Kabun̄ in kar 
jepļaaktok n̄an laļin. Āliktata eaar erom̧ juōn Būreejtōn an Doulul eo an Jon̄oul Ruo Rijilōk ro. 
 
Ke Ro rekwojarjar raar pād ilo Far West, Missouri, Elizabeth Marsh, kōrā eo pālen Thomas, im eo 
m̧ōttan Jejtōr Harris kar ļōmņak remaron̄ in kar ajej n̄an doon milik n̄an kōm̧m̧an elōn̄ļo̧k jiij jān 
n̄e rekar maron̄. Ilo m̧ool aolep men raar kōm̧m̧an jokun wōt juōn, raar errā bwe rej aikuj in 
kōjparok men eo kar ņa etan milik eo ej bōk ilo jem̧ļo̧kin iien kamilik eo, ak bwe milik eo im milik 
eo bōk ilo jem̧ļo̧k in kamilik eo rej aikuj etal ippān doon. Milik eo bōk ilo jem̧ļo̧kin kamilik eo 
eļapļo̧k an iaļo. 
 
Jejtōr Harris eaar tōmak n̄an koņ eo, bōtaab Jejtōr Marsh, eaar ikirelel n̄an kōm̧m̧ane jet jiij ko 
eļap aer enno, eaar kōjparok jidik in milik eo bōk  jān kajjojo kau im jilkinļo̧k n̄an Jejtōr Harris 



 
 

milik eo ejjeļo̧k ijo em̧m̧antata. Menin eaar kōm̧m̧an bwe kōrā ro ruo ren illu. Ke raar jab maron̄ 
kōkōm̧anm̧an kōtaerro, men eo eaar ilo̧k n̄an ippān rikaki in loļo̧k m̧ōko n̄an kōkōm̧anm̧ane. Raar 
lo bwe Elizabeth Marsh ebōd kōn an jab kōjparok koņ eo an. E im ļeo ippān raar inepata kōn 
jem̧ļo̧k eo, innem men in eaar ilo̧k n̄an bisop eo n̄an ekajet eo an Kabun̄ in. Jikin ekajet eo an bisop 
eaar kālet bwe milik eo bōk ilo jem̧ļo̧k in kamilik eo eaar bōd kōjparoke im bwe Jejtōr Marsh eaar 
kakkure koņ eo an ippān Jejtōr Harris. 
 
Thomas Marsh kar owar n̄an Doulul eo Eutiej, im em̧m̧aan ro raar eiik doulul in kar kapen kālet 
eo an bisop eo. Innem eaar owar n̄an Būreejtōnji eo Kein Kajuōn an Kabun̄ in. Joseph Smith im 
rikakpilōklōk ro an raar lukkuun etale keij eo im dāpij wōt jem̧ļo̧k eo an Doulul eo Eutiej. 
 
Eļtōr Thomas B. Marsh, eo eaar errā ippān kōrā eo ippān ilo aolepen men in, kar oktak im 
lukkuun illu kōn kajjojo jem̧ļo̧k ko—lukkuun illu, jon̄an eaar ilo̧k ippān juōn ri ekajet im kallim̧ūr 
bwe Mormon ro raar kōjemāmeik jikin kweilo̧k eo an Missouri. Naan in kōnana ko an kar tōl 
n̄an—ak eaar juōn wūn leplep—Kabna Lilburn Bogg eaar kōm̧m̧an juōn kean̄, eo kar tōprak eo an 
elōn̄ļo̧k jān 15,000 Ro rekwojarjar kōmakūt er jān m̧ōko m̧weer, elōn̄ kaen̄tanaan reļļap im mej 
eaar bōk jikin. Aolep men kein raar waļo̧k kōnke juōn jab errā ioon ajej in milik im milik enno.5 
 
Ālikin jon̄oul ratimjuōn iiō in matōrtōr im jebwābwe, Thomas B. Marsh eaar itok ilo iaļ eo an n̄an 
Salt Lake Valley im kar kajjitōk ippān Būreejtōn Brigham Young kōn jeorļo̧k bōd. Būratōr Marsh 
eaar barāinwōt jeje ļo̧k n̄an Heber C. Kimball, Rikakpilōklōk eo Kein Kajuōn ilo Būreejtōnji eo 
Kein Kajuōn, kōn katak eo eaar ekkatak. Būratōr Marsh eaar ba: “Irooj emaron̄ kar lukkuun 
em̧m̧an an make ļo̧k iaan ilo aō jako, im E . . . kar jab jako jabdewōt an kōn aō wōtļo̧k ļo̧k jān 
taitōļ ko; Bōtaab O ta eo em̧ōj aō jerawane?! M̧weie ko, m̧weie ko reļļap ļo̧k jān aolep men ko 
laļin ak laļ ko jet rellōn̄ remaron̄ kar kōļļāiki.”6 
 
Jim̧we ko rej naan ko an rijeje poem̧ eo John Greenlef Whittier: “Of all sad words of tongue or 
pen, the saddest are these: It might have seen!’ ”7 
 
Ro jeiū im jatū, ekkā ad aolep pidodo n̄an en̄jake ko me, eļan̄n̄e jab kōjbwebweiki, maron̄ tōl n̄an 
illu. Jej ioon illu ak inepata ak dike im, eļan̄n̄e jej kālet, jej jerwane jeļā kōmmaanwa eo ad im 
erom̧ illu ippān ro jet. Ba ņae, ro jet rej emmakijkij an ro uwaan baam̧le ko ad make—armej ro jej 
lukkuun iakwe er eļaptata. 
 
Elōn̄ iiō ko rem̧ootļo̧k iaar riiti juōn bwebwenato me eaar waļo̧k ilo juōn nuujpeba: “Juōn em̧m̧aan 
erritto kar kamo an pād ilo ilomej eo an būratōr eo an, eo im eaar ajije, jān jinoin an kar likao, 
juōn jikin edik, juōn ruum̧ ilo m̧weo epaakeļo̧k Canisteo, New York, ālikin juōn iakwelel, raar 
ajijeik ruum̧ eo kōn juōn lain in jo̧o̧k im ejjeļo̧k iaerro eaar kejoon ļain eo ak kōnnaan n̄an doon jān 
raan eo—62 iiō ko m̧okta. Baj ļōmņak kōn tōprak eo an illu eo. Juōn jorrāān eļap! 
 
Jen maron̄ kōm̧m̧ane juōn kālet ilo ļoļāātāt, kajjojo iien kain kālet in ej aikuj kōm̧m̧an, joļo̧k illu 
im jab kōnono lāj im men ko rekōmmetak me jemaron̄ in po n̄an ba. 



 
 

 
Ij iakwe naan ko an al eo kar jei jān Eļtōr Charles W. Penrose, eo eaar jerbal ilo Doulul eo an 
Jon̄oul Ruo eo im ilo Būreejtōnji eo Kein Kajuōn ilo iiō ko jinoin tata ilo Ron̄oul Jānjōre: 
 
|v33 
School thy feelings, O my brother; 
Train thy warm, impulsive soul. 
Do not its emotions smother, 
But let wisdom's voice control. 
School thy feelings; there is power 
In the cool, collected mind. 
Passion shatters reason's tower, 
Makes the clearest vision blind.8 
 
Kajjojo iaad ej rikabwijer priesthood eo an Anij. Kallim̧ur eo im bujen eo an priesthood eo ej n̄an 
kōj aolep. N̄an ro me rej kabwijer Priesthood eo an Melkisedek, ej juōn kean̄ kōn menin aikuj ko 
ad n̄an tiljek im pokake n̄an kien ko an Anij im n̄an kōļapļo̧k kūr ko ad me raar itok n̄an kōj. N̄an 
ro rej kabwijer Priesthood eo an Aron, ej juōn ennaan ikijjien eddo im jerbal ilo iien ko rej itok 
wōt, bwe kom̧ maron̄ kōpooj kom̧ make ijin im kiiō. 
 
Kalim̧ur in im bujen in ej kōm̧m̧an jān Irooj, eo eaar ba: 
 
Jabdewōt eo ej tiljek m̧ae iien rej bōk priesthood kein ruo eo me Eaar kōnono kake, im kōļapļo̧k 
kūr ko aer, rej kōkkwojarjar jān Jetōb eo bwe ānbwinnier ren bar kāāl. 
 
Rej erom̧ ļaddik ro nejin Moses im Aaron im ineen Abraham, im kabun̄ eo im aelōn̄ in kiin̄ eo, im 
rijolet an Anij. 
 
Im barāinwōt aolep ro rej bōk priesthood in rej bōk E, Irooj eaar ba; 
 
Im barāinwōt aolep ro rej bōk priesthood in rej bōk E; 
 
Im eo ej bōk E ej bōk Jemen; 
 
Im eo me ej bōk Jemen ej bōk aelōn̄ in kiin̄ eo an Jemen; kōn menin aolep men ko an Jemen naaj 
leļo̧k n̄an e.”9 
 
Ro jeiū im jatū, kallim̧ur ko reļļap rej kōttar kōj eļan̄n̄e jej m̧ool im tiljek n̄an kallim̧ur im bujen eo 
an priesthood in aorōk me jej kabwijere. Bwe jen erom̧ ļaddik ro rerreo nejin Jemedwōj Ilan̄. Bwe 



 
 

jen erom̧ waanjon̄ak em̧m̧an ilo m̧ōko im̧ōd im tiljek ilo kōjparok aolep kien ko, bwe jen jab 
maron̄ kwaļo̧k matōrtōr n̄an jabdewōt armej bōtaab jen erom̧ rikōm̧m̧an aenōm̧man, n̄an indeeo 
jen kememej kakkōl eo an RiLo̧mo̧o̧r eo, “Ilo men in armij otemjej re naj jela bwe komij dri 
kalora, elane komij yokwe dron.”10En̄in ej akweļap eo aō in joten in ilo jem̧ļo̧k in kweilo̧k in eļap 
an priesthood in, im ej barāinwōt jar eo aō ettā im m̧ool, bwe Ij iakwe kom̧, ro jeiū im jatū m̧aan, 
kōn aolepen būruwō im aō. Im Ij jar bwe kōjeram̧m̧an eo an Jemedwōj Ilan̄ ren pād ippami kajjojo 
ilo mour ko ami, ilo im̧ōko im̧ōmi, ilo bōro ko būruwōmi, ilo jetōb ko ami, ilo etan Jisōs Kraist, 
amen. 

